
Réamhrá  

Tá gach scoil dúnta faoi láthair faoi shrianta Covid-19. Tá an treoir seo á sholáthar ón 

Roinn Oideachais agus Scileanna (ROS) mar bheart teagmhais chun leanúnachas 

teagaisc agus foghlama a thacú má chuirtear síneadh le bearta shláinte an phobail. Tá 

an treoir seo ag teacht i ndiaidh Imlitir 0024/2020.  

Dóibh siúd uile atá páirteach san oideachas, is tréimhse dhúshlánach í seo agus sinn ag 

iarraidh tacú le foghlaim agus folláine scoláirí agus iad lasmuigh de thimpeallacht na 

scoile agus nuair atá gá le hathruithe sna cuir chuige teagaisc agus foghlama. Ní haon 

am éasca é seo do mhúinteoirí, do scoláirí ná dá dteaghlach. Tá sé thar a bheith deacair 

do scoláirí atá gan dídean nó imeallaithe, scoláirí a bhfuil riachtanais speisialta oideachais 

acu, scoláirí a bhfuil strus nó éiginnteacht mar thaithí ag an teaghlach, agus scoláirí atá 

ag ullmhú do scrúduithe stáit na bliana seo.  

Tá sé mar aidhm ag an treoir seo tacú le scoileanna chun clár éifeachtach oideachais a 

sholáthar dá scoláirí uile, a mhéid agus is féidir sa chomhthéacs reatha. Tá sár-

iarrachtaí á ndéanamh ag a lán scoileanna agus múinteoirí chun tacú le scoláirí sa 

bhaile. Tá an treoir ag tarraingt ar thaithí ó chineálacha éagsúla scoileanna atá gafa go 

gníomhach lena scoláirí agus iad ag baint úsáide as raon cur chuige agus acmhainní1. 

Eiseofar tuilleadh treorach go luath ar ghnéithe eile de thacú le scoláirí. 

                                                   

 

1 Tá an bonn eolais seo a leanas faoin treoir:  suirbhé gutháin a rinne Cigireacht na Roinne; 
suirbhé bunscoileanna a rinne Ollscoil Mhaigh Nuad thar ceann Líonra Príomhoidí Bunscoile 
Éireann (IPPN); agus suirbhé iar-bhunscoile a rinne na Boird Oideachais agus Oiliúna, Éire 
(ETBI) thar ceann na n-eagraíochtaí bainistíochta iar-bhunscoile.  

Ról scoileanna maidir le bheith gafa le scoláirí 

Is cóir do scoileanna iarracht rudaí a choinneáil mar is gnáth do scoláirí lena dheimhniú 

go leanann siad orthu ag déanamh dul chun cinn ina bhfoghlaim, in ainneoin iad a 

bheith lasmuigh den seomra ranga. Tá sé an-tábhachtach go leanann gnáthamh an lae 

do scoláirí, le tacaíocht ó scoileanna agus iad ag baint úsáide as bealaí oibre nua. Cé 

go mb’fhéidir go gcruthóidh sé seo fíor-dhúshlán do mhúinteoirí, do phríomhoidí, do 

thuismitheoirí, caomhnóirí agus scoláirí, tá sé thar a bheith tábhachtach a dheimhniú 

nach gcailltear móiminteam na foghlama.  

Tá sé tábhachtach, ach go háirithe, go ndéantar gach iarracht lena dheimhniú: 

 Go mbíonn scoláirí gafa go rialta i gceachtanna, i dtascanna agus in eispéiris 

foghlama sa raon curaclaim nó ábhair lena bhfuil siad gafa 

 Go gcuirtear saintacaíochtaí ar fáil go rialta do scoláirí a bhfuil riachtanais 

speisialta oideachais acu  

 Go gcuirtear saintacaíochtaí oiriúnaithe ar fáil do scoláirí atá i mbaol 

míbhuntáiste oideachasúil 

 Go gcuirtear tascanna baile ar fáil go rialta do scoláirí a bhfuil feidhm ag baint 

leo, atá inláimhsithe agus indéanta go neamhspleách  

 Go gcuirtear aischothú ar fáil go rialta do scoláirí ar an obair a bhíonn déanta 

acu agus go mbíonn an t-aischothú praiticiúl, tacúil, agus oiriúnaithe  

 Go nglactar cur chuige scoile uile i leith na rannpháirtíochta le scoláirí chun 

leanúnachas sa chur chuige a dheimhniú ionas nach mbeidh ró-ualach ar 

scoláirí ná ar a dtuismitheoirí ná a gcaomhnóirí 

 

Príomhthéamaí na treorach seo: 

 Ról scoileanna maidir le bheith gafa le scoláirí  

 Múinteoirí agus ceannairí scoile ag obair le chéile 

 Teagmháil a choinneáil le scoláirí – an tábhacht atá le haiscothú agus comhairle 

 Cuidiú le scoláirí agus le múinteoirí fanacht sláintiúil 

 Teagmháil a choinneáil le tuismitheoirí agus caomhnóirí 
 

 Ag fanacht sábháilte i dtimpeallacht na cianfhoghlama 

 Scrúduithe stáit san earnáil iar-bhunscoile 

Nuair a bhíonn scoláirí gafa le deiseanna agus tascanna foghlama, beidh gnáthamh ag 

baint lena ngníomhaíochtaí laethúla agus cuirfidh sé seo lena bhfolláine ag an am 

deacair seo agus ag an am céanna, beifear ag súil go ndéanfaidh siad dul chun cinn ina 

bhfoghlaim. Dá bhrí sin, is cóir do gach scoil agus múinteoir, múinteoirí na ndaltaí le 

riachtanais speisialta oideachais san áireamh, a bheith i dteagmháil agus gafa go rialta 

leis na scoláirí lena dheimhniú go mbíonn leanúnachas ina bhfoghlaim. Más féidir, is 

cóir do mhúinteoirí bunscoile gach iarracht a dhéanamh teagmháil a bheith acu go 

laethúil lena scoláirí agus is cóir do mhúinteoirí iar-bhunscoile a leithéid a dhéanamh, 

mar ghnáthnós,  ar na laethanta go mbíonn na scoláirí acu ar an gclár ama do 

cheachtanna. Nuair a bhítear i dteagmháil le scoláirí, ba chóir go mbeadh cothromaíocht 

ann idir obair neamhspleách a dháileadh, pé acu scríofa nó praiticiúil, foghlaim ar líne 

agus tascanna eile de réir riachtanas na scoláirí agus na n-acmhainní atá ar fáil.  

Seo roghanna do theagmháil le scoláirí atá in úsáid cheana féin ag scoileanna:  

 Teagmháil le tuismitheoirí agus caomhnóirí agus scoláirí ar an nguthán agus ar 

ríomhphost nó ar aon bhealach eile a shíleann an scoil atá oiriúnach 

 Obair a thabhairt ag baint úsáide as ríomhphost, láithreáin scoile, uirlisí ar líne ar 

nós Padlet, FlipGrid, TED-Ed, aipeanna ar nós Seesaw, Aladdin Connect agus aip 

na scoile 

 Tascanna ar leith a dhearadh bunaithe ar dheiseanna foghlama ar an teilifís ar nós 

RTÉ Home School Hub, Cúla 4 ar TG4 agus cláir faisnéise éagsúla ar sheinnteoirí 

teilifíse ar nós RTÉ player 

 Tionólacha scoile a óstáil ar an raidió pobail áitiúil agus ar ardáin chruinnithe eile 

 Ceachtanna fíorúla ag baint úsáide as ardáin ar nós Microsoft Teams, Webex agus 

Google Classrooms 

 

Is féidir le múinteoirí oideachas speisialta pacáistí tacaíochtaí a chur chuig tuismitheoirí  

agus caomhnóirí agus teagmháil a dhéanamh le daltaí ar ríomhphost, ar aipeanna 

físchumarsáide ar líne ar nós Skype agus Seesaw agus freisin trí thimpeallachtaí fíorúla 

foghlama.  

Sampla 1: Baineann bunscoil dhá-oide i gCúige Chonnacht úsáid as ardán Microsoft Teams 

gach lá chun seisiún uair an chloig a sholáthar ina ndéanann scoláirí logáil isteach agus ina 

gcuireann múinteoirí ceachtanna gearra ar fáil sa litearthacht, uimhearthacht agus i réimsí 

eile den churaclam. I rith an ama seo, leagtar amach tascanna agus bíonn deiseanna ag 

scoláirí na rudaí ar a raibh siad ag obair nó a chruthaigh siad a roinnt. Bíonn deis ag scoláirí 

labhairt lena chéile agus leis an múinteoir i rith an ama seo. Déantar na ceachtanna seo a 

thaifead agus bíonn fáil orthu ar líne chun tacú le scoláirí lena dtascanna agus dóibh siúd 

freisin nach féidir leo seisiún ‘beo’ a rochtain. 

Sampla 2: Tá an clár ama iomlán á sholáthar ar líne ag iar-bhunscoil mhór chomhoideachais i 

gCiarraí. Bíonn beosheisiúin ranga á soláthar ag múinteoirí más féidir, nó bíonn ranganna 

réamh-thaifeadta á gcur ar fáil ar obair a tugadh agus ar féidir í a chríochnú i rith an ama ina 

mbeadh an rang ar siúl de ghnáth. Cruthaíonn an raon cur chuige deis chun na cúinsí 

éagsúla atá ag múinteoirí a chur san áireamh. 

Comhairle phraiticiúl ar úsáid na teicneolaíochta chun tacú le foghlaim leanaí 

Tá an tSeirbhís um Fhorbairt Ghairmiúil do Mhúinteoirí (SFGM) tar éis gearrchúrsa uair 

an chloig a chruthú a bhfuil sé mar aidhm aige cuidiú le múinteoirí foghlaim ar líne a 

theagasc agus a thacú. Clúdaíonn sé conas tosú, acmhainní ar líne a rochtain, dul i 

dteagmháil le scoláirí agus acmhainní digiteacha a chruthú. Tá fáil air seo ag:  

 Teagasc ar líne do mhúinteoirí bunscoile agus iar-bhunscoile nuair a bhíonn 

scoileanna dúnta 

 

Tá tacaíochtaí breise ar líne agus cianfhoghlama ar fáil ag na naisc seo a leanas: 

 SFGM – Foghlaim ar líne i rith dúntaí scoile  

 SFGM – An Chianfhoghlaim 

 

Tá fáil freisin ar ScoilNet ar raon fairsing acmhainní agus eolas a rinne seirbhísí éagsúla 

a fhorbairt, lena n-áirítear: an tSeirbhís um Fhorbairt Ghairmiúil do Mhúinteoirí (SFGM), 

an tSraith Shóisearach do Mhúinteoirí (SSM), an tSeirbhís Náisiúnta Síceolaíochta 

Oideachais (SNSO), an Chomhairle Náisiúnta um Oideachas Speisialta (CNOS), an 

Lárionad Náisiúnta um Threoir san Oideachas (LNTO) agus An Chomhairle um 

Oideachas Gaeltachta & Gaelscolaíochta (COGG) a chuireann raon acmhainní ar fáil 

chun tacú le foghlaim na Gaeilge. Is féidir na hacmhainní uile seo a rochtain ag: 

https://www.scoilnet.ie/support/   

Nuair a bhíonn acmhainní á roghnú, moltar do mhúinteoirí leas a bhaint as an saineolas 

gairmiúil atá acu chun cinneadh a dhéanamh faoi na hacmhainní ar líne a oireann don 

chomhthéacs atá i gceist agus do chomhthéacs na scoláirí. Chun an ró-ualach ar 

thuismitheoirí, ar chaomhnóirí agus ar scoláirí a sheachaint, is cóir do mhúinteoirí cúram 

a ghlacadh maidir le gan liostaí fada nasc ar líne a dháileadh agus a mholadh. Is cóir do 

mhúinteoirí cúram a ghlacadh, nuair a bhíonn uirlisí agus timpeallachtaí á roghnú acu, 

ionas gur féidir an leas is fearr a bhaint as a gcuid ama agus iad i dteagmháil le scoláirí. 

Ba chóir a nótáil nach molann an ROS uirlisí nó acmhainní seachtracha ar leith.   

Múinteoirí agus ceannairí scoile ag obair le chéile  

Beidh dlúthpháirtíocht agus comhoibriú idir mhúinteoirí agus cheannairí scoile 

ríthábhachtach sna laethanta agus sna seachtainí atá le teacht agus iad ag teacht ar 

réitigh chomhaontaithe ar na dúshláin atá roimh phobal uile na scoile. Tá tábhacht ar 

https://teachercpd.ie/mod/page/view.php?id=11798
https://www.pdsttechnologyineducation.ie/en/Technology/Online%20Learning%20during%20school%20closures/Online-Learning-during-school-closures.html
https://www.pdst.ie/DistanceLearning
https://www.scoilnet.ie/support/

leith ag baint leis seo chun comhfholláine agus comhthacaíocht a dheimhniú do na 

hiarrachtaí breise atá de dhíth chun leanúint le cláir fhoghlama a chur i bhfeidhm do 

gach scoláire, go háirithe do na scoláirí is leochailí agus dóibh siúd atá ag ullmhú do 

scrúduithe stáit.  Déanfaidh ceannairí scoile obair mhúinteoirí a mhaoirsiú chun 

leanúnachas an tsoláthair a éascú do gach scoláire le linn na tréimhse lena mbaineann 

na socruithe nua seo. 

Is cóir cruinnithe rialta a bheith ag foirne teagaisc agus teagmhálacha a bheith go rialta 

idir mhúinteoirí chun caidreamh foirne a chothabháil, chun tacú le chéile agus chun 

foghlaim scoláirí a phleanáil agus a chomhordú.  Cuideoidh cruinnithe rialta le 

comhleanúnachas a dheimhniú ionas go mbíonn ionchais réasúnta ag an scoil agus ag 

múinteoirí do na scoláirí, dá dtuismitheoirí agus dá gcaomhnóirí.  

Seo roinnt roghanna do chomhoibriú foirne atá in úsáid faoi láthair ag scoileanna:  

 Glaochanna gutháin go rialta idir bhaill foirne, ríomhphoist, teachtaireachtaí téacs 

agus uirlisí teagmhála do na meáin chumarsáide 

 Cruinnithe foirne ag baint úsáide as áiseanna ar líne do chruinnithe ar nós Microsoft 

Teams, Google Hangouts agus Webex nó trí chomhdhálacha gutháin 

 Grúpaí éagsúla múinteoirí sa scoil, ar nós iad siúd a bhfuil rangleibhéil éagsúla á 

dteagasc acu, foirne tacaíochta do scoláirí, foirne ceannaireachta agus bainistíochta, 

foirne riachtanais speisialta oideachais agus baill de ranna ábhar, ag comhoibriu 

chun obair a phleanáil agus cleachtas a roinnt 

 Múinteoirí agus ceannairí scoile ag comhoibriú agus i dteagmháil le pearsanra 

lasmuigh dá ngarphobal scoile féin chun tacaíocht agus comhairle a sholáthar, agus 

chun dea-chleachtas a roinnt lena chéile. 

 

Sampla 3: Tá cruinnithe foirne ar líne á n-ostáil ag bunscoil mhór i mBaile Átha Cliath agus 

iad ag baint úsáide as Google Classroom, lena n-áirítear cruinnithe rialta den fhoireann 

bhainistíochta inscoile agus cruinnithe comhoibríocha foirne idir mhúinteoirí a mbíonn an 

rang-ghrúpa céanna á theagasc acu. 

 

Sampla 4: Tá scoil DEIS i gCúige Mumhan ag comhoibriu le scoileanna eile in a líonra agus 

ag fáil tacaíocht ón a tuismitheoirí chun ábhair agus acmhainní a sholáthar d’fhonn tacú le 

cohort na hArdteistiméireachta Feidhmí sa scoil. Tá cur chuige comhoibríoch den chineál 

céanna in úsáid chun tacú le gach múinteoir sa líonra a bhfuil oiliúint theicniúil de dhíth orthu  

nó ceisteanna teicniúla acu.  

Teagmháil a choinneáil le scoláirí – an tábhacht atá le haiscothú agus 
comhairle 

Tá aischothú ó mhúinteoirí go scoláirí an-tábhachtach chun leanúnachas agus dul chun 

cinn sa bhfoghlaim a dheimhniú agus chun obair scoláirí a dhearbhú lena chinntiú go 

bhfanann siad spreagtha agus dírithe fad a bhíonn siad ag obair sa bhaile. Ina leith seo, 

is cóir do mhúinteoirí a dheimhniú: 

 Go bhfreagraíonn siad go rialta do scoláirí le haischothú cuiditheach ar an obair a 

bhíonn curtha ag scoláirí chucu  

 Go mbíonn siad solúbtha agus go n-aontaíonn siad amlínte, le tuismitheoirí agus 

scoláirí, chun an obair a chur ar ais  

 Go mbíonn an t-aischothú a thugann siad ábhartha agus sothuigthe 

 Go gcruthaíonn an t-aischothú bonn eolais don chéad tréimhse foghlama eile 

 Go mbíonn an t-aischothú inláimhsithe do mhúinteoirí agus do scoláirí araon 

 Go mbíonn an t-aischothú sonrach – ní cóir a bheith ag brath an iomad ar uirlisí 

féincheartaithe ná ar aischothú cineálach 

Seo roinnt roghanna atá in úsáid ag scoileanna chun aiscothú a sholáthar do 

scoláirí:  

 Obair scoláirí a cheartú a cruthaíodh ar dhoiciméid word agus pictiúir den obair a 

seoladh ar ríomhphost nó ar uirlisí eile ar nós Seesaw 

 Cláir uathoibrithe nó uirlisí féincheartaithe a úsáid, ar nós TED-Ex, Kahoot agus IXL 

chun aischothú go díreach ón múinteoir ar obair scoláirí a chomhlánú agus a thacú  

 Ardáin foghlama ar líne a úsáid ar a bhfuil feidhmeanna físchomhdhála, ar nós 

Google Classrooms agus Microsoft Teams, chun tascanna comhlánaithe a roinnt 

don aischothú ó mhúinteoirí agus ó phiaraí 

 Microsoft Teams, Flipgrid nó uirlisí eile a úsáid ionas gur féidir leis an múinteoir 

físeán a thaifead agus clos-aischothú a thabhairt a phléann le láidreachtaí agus 

réimsí atá le feabhsú, mar aon le treoir chun tacú leis an bhfeabhsú seo. 

 

Sampla 5: Tá scoil cheithre-oide i gCúige Uladh ag baint úsáide as aip Seesaw don 

chumarsáid le tuismitheoirí, caomhnóirí agus scoláirí. Cuireann scoláirí samplaí dá gcuid 

oibre ar ais chuig an múinteoir agus ceartaíonn an múinteoir an obair agus cuirtear í ar ais le 

haischothú. I scoil eile den mhéid chéanna, déantar an t-aischothú a thaifead ag baint úsáide 

as clostrealamh, agus cloiseann na scoláirí a mbíonn le rá ag an múinteoirí nuair a chuirtear 

é ar ais chucu. 

Sampla 6: Tá iar-bhunscoil mhór i gCúige Laighean ag baint úsáide go forleathan as Office 

365 agus Microsoft Teams chun obair a thabhairt do scoláirí agus í a cheartú. Tá an cur 

chuige oiriúnaithe ag an scoil, bunaithe ar aiseolas ó mhúinteoirí faoi na nithe is fearr a bhfuil 

ag éirí leo, agus seolann an príomhoide ríomhphost chuig an fhoireann le nodanna de réir 

mar a thagann siad chun cinn. Bíonn múinteoirí ábalta a fheiceáil nuair a bhíonn scoláirí tar 

éis breathnú ar an obair a tugadh, nó nuair a bhíonn sí críochnaithe, agus is féidir aiscothú 

faoi rún a chur ar fáil do gach scoláire. 

 

Tá sé tábhachtach freisin aiseolas a fháil ó scoláirí agus óna dtuismitheoirí agus a 

gcaomhnóirí faoi cé chomh maith agus atá ag éirí leis na socruithe sin ionas go mbeidh 

bonn eolais ann do na gníomhaíochtaí a bheidh á gcur ar fáil go leanúnach do scoláirí. 

Cuidiú le scoláirí agus le múinteoirí fanacht sláintiúil  

Tá sé ríthábhachtach ag an tréimhse thar a bheith neamhghnáthach seo go ndéantar 

folláine scoláirí a chothabháil, le tacaíocht óna dteaghlaigh. B’fhéidir go bhfuil scoláirí 

áirithe ag plé go maith le bheith ag fanacht sa bhaile, iad ag scaradh go sóisialta/fisiciúil 

agus iad ag tabhairt faoin obair scoile sa bhaile ach d’fhéadfadh scoláirí eile a bheith ag 

streachailt leis na hathruithe seo. Beidh dúshláin eile ag eascairt sna seachtainí atá 

romhainn de réir mar a mhothaíonn scoláirí easnamh a gcairde, a scoile agus a 

ngníomhaíochtaí seach-churaclaim agus sóisialta. Beidh ról tábhachtach ag scoileanna 

agus ag múinteoirí tacú le gnáthshaol agus gnáthaimh scoláirí agus iompraíochtaí 

sláintúla a spreagadh.  

Tá an tSeirbhís Náisiúnta Siceolaíochta Oideachais (SNSO) tar éis treoir agus 

comhairle a fhorbairt do scoileanna, scoláirí agus tuismitheoirí faoi bhainistiú agus 

fanacht slán nuair a bhíonn scoileanna dúnta. Is féidir teacht ar an treoir seo, agus treoir 

eile a leanfaidh, ag: 

 SNSO – Treoir agus comhairle chun leanaí agus daoine óga a choimeád sláintiúil i 

rith Covid-19 

 

Tá folláine múinteoirí chomh tábhachtach céanna agus iad ag iarraidh a mbealach a 

dhéanamh trí shuíomh dúshlánach fad agus atá siad ag tacú le scoláirí. Ba cheart do 

mhúinteoirí a bheith i dteagmháil lena gcomhghleacaithe agus le bainistíocht na scoile 

chun tacaíocht dhlúthpháirtíochta a chinntiú ag an am seo. Tá sé thar a bheith 

tábhachtach go ndéanann múinteoirí straitéisí a fhorbairt agus tacaíocht a rochtain de réir 

mar is gá chun aire a thabhairt dá bhfolláine féin. Ina leith sin, is cóir aird mhúinteoirí a 

dhíriú ar Clár Cúnaimh agus Folláine Fostaithe na Roinne, más ábhartha. Tá na sonraí ar 

fáil ag: ROS – Clár Cúnaimh agus Folláine Fostaithe.  

 

 

 

https://www.education.ie/en/The-Department/Announcements/information-for-schools-preschools-and-third-level-institutions-on-the-coronavirus.html#15
https://www.education.ie/en/The-Department/Announcements/information-for-schools-preschools-and-third-level-institutions-on-the-coronavirus.html#15
https://www.education.ie/en/Education-Staff/Services/Employee-Assistance-Wellbeing-programme/Employee-Assistance-Wellbeing-Programme.html

Teagmháil a choinneáil le tuismitheoirí agus le caomhnóirí 

Am thar a bheith dúshlánach é seo do thuismitheoirí agus do chaomhnóirí. Beidh roinnt 

mhaith acu imníoch faoi dhaoine sa teaghlach atá níos sine nó atá leochaileach agus 

beidh imní orthu go bhfuil oiread sin ama á chailliúint ag a leanaí ón scoil.   

Bheadh sé go maith do scoileanna:  

 Stuamacht a léiriú faoin méid oibre a thugtar do scoláirí – d’fhéadfadh go gcruthófar 

an fhadhb chéanna leis an iomad oibre agus gan dóthain oibre a thabhairt 

 Tuismitheoirí agus caomhnóirí a ghríosadh le páirt a ghlacadh i ngníomhaíochtaí 

foghlama neamhfhoirmiúla má oireann sin do na leanaí mar aon le léamh le agus do 

leanaí agus páirt a ghlacadh i gcleachtaí fisiciúla 

 Bealaí cumarsáide maithe a bhunú le tuismitheoirí agus caomhnóirí agus tacú leo trí 

ghníomhaíochtaí a chomhaontú ionas nach leagtar ualach ró-throm orthu  

 Tuismitheoirí agus caomhnóirí a chur ar an eolas faoin rannpháirtíocht ar líne atá 

socraithe idir na múinteoirí agus na scoláirí agus an tábhacht a bhaineann le 

féitheoireacht a dhéanamh ar an úsáid a bhaineann a leanaí as na hardáin ar líne  

 Oibriú le tuismitheoirí agus le caomhnóirí chun teacht ar réitigh a bhaineann le 

dúshláin ar nós bogearraí nó gléasanna digiteacha, a bhfuil gá leo, a rochtain agus 

fáil a bheith ar leathanbhanda cuí  

Seo roinnt roghanna don chumarsáid le tuismitheoirí agus caomhnóirí atá in 

úsáid faoi láthair ag scoileanna:  

 Nuashonruithe go rialta ar an láithrean gréasáin 

 Teachtaireachtaí téacs agus ríomhphoist a sheoladh, nó aon bhealach eile a 

shíleann an scoil atá oiriúnach 

 Iarraidh ar thuismitheoirí agus ar chaomhnóirí aipeanna éagsúla ar líne a íoslódáil, 

ar nós Class DoJo, Aladdin Connect, Studyladder nó an aip scoile le freastal ar 

éascaíocht chumarsáide idir an scoil agus an baile 

 Teagmháil ar an nguthán nó ar ríomhphost le tuismitheoirí agus le caomhnóirí le 

seiceáil go bhfuil scoláirí gafa leis an obair, agus le ceisteanna a  fhreagairt 

 

Sampla 5: I nGaelscoil bhunleibhéíl atá lonnaithe i lár na tire, tá múinteoirí ag úsáid Google 

Classroom, Padlet, Seesaw, Bloganna agus ríomhphoist chun teagmháil a dhéanamh le 

daltaí mar aon le Aladdin Connect a úsáid chun teagmháil chomhalartach a éascú le daltaí 

agus lena dteaghlach 

Sampla 6: Tá iar-bhunscoil DEIS i gCúige Mumhan ag baint úsáide as a láithreán gréasáin 

chun tuismitheoirí a threorú i dtreo oiliúint shímplí ar Google Classroom a úsáid ionad gur féidir 

tacú le leanaí chun an t-ardán a úsáid, a bhí in úsáid go minic cheana sa scoil. Muna mbíonn 

scoláirí gafa, déanfar teagmháil leis an teaglach chun tacaíocht bhreise a chur ar fáil. 

Fanacht sábháilte i dtimpeallacht na cianfhoghlama 

Tá sé tábhachtach go bhfanann múinteoirí eolach agus go gcothaíonn siad úsáid idirlíne 

a bhíonn slán agus eiticiúil sa rannpháirtíocht chianfhoghlama agus go gcuidíonn siad le 

tuismitheoirí agus caomhnóirí le bheith níos eolaí faoin ról atá acu siúd freisin. Tá 

acmhainní cabhracha ar fáil ag https://www.webwise.ie/ chun tacú le múinteoirí, 

tuismitheoirí agus scoláirí. Is cóir do scoileanna a dheimhniú freisin go mbíonn a bPolasaí 

Úsáide Inghlactha (PÚI) mar bhonn agus mar threoir don ghníomhaíocht chianfhoghlama.  

Is cóir do phríomhoidí agus do mhúinteoirí sonraí pearsanta a choimeád slán nuair a 

bhíonn siad ag obair ón mbaile agus cloí leis an bpolasaí um chosaint sonraí mar a 

bhaineann le húsáid an ríomhphoist ina scoil. Ní cóir do mhúinteoirí ach láithreáin 

ghréasáin nó néalsheirbhísí na scoile a úsáid agus is cóir dóibh cloí le haon rialacha agus 

nósanna imeachta faoin scamall nó an láithreán a rochtain, faoi mhionsonraí logála agus 

faoi shonraí a roinnt. Is cóir cúltacú cuí ar bhealach slán a dhéanamh ar aon sonraí atá a 

stóráil go háitiúil. Is foinsí eolais agus treorach úsáideacha iad na naisc seo a leanas don 

ghnó sin: Cosaint Sonraí Scoileanna 

 

Is cóir do scoileanna agus do mhúinteoirí a bheith aireach faoin bhféidearthacht go 

bhféadfadh ábhar imní a bhaineann le cosaint leanaí teacht chun cinn do scoláirí lena 

mbíonn siad i dteagmháil agus ba chóir cloí leis na nósanna imeachta ábhartha a 

bhaineann le tuairisciú mar atá sna Nósanna Imeachta um Chosaint Leanaí do 

Bhunscoileanna agus d’Iar-Bhunscoileanna 2017. I gcúinsí nuair nach féidir ábhar imní 

a thuairisciú i gcomhpháirt le Duine Idirchaidrimh Ainmnithe (DIA) na scoile,  is cóir don 

mhúinteoir a t(h)uairisc féin a dhéanamh go díreach chuig Tusla agus cóip a chur ar fáil 

do DIA na scoile chomh luath agus is féidir.  Tá sonraí ar fáil ar láithreán gréasáin Tusla 

ag https://www.tusla.ie/children-first/contact-a-social-worker3/  nó trí thairseach Tusla ar 

line ag  https://www.tusla.ie/children-first/web-portal/ 

I gcásanna éigeandála, nuair a shíltear go bhfuil leanbh i mbaol láithreach nó i mbaol 

tromchúiseach, agus nach féidir teagmháil a dhéanamh le Tusla, déanfar teagmháil ar 

an toirt leis An Garda Síochána. Is féidir é seo a dhéanamh trí theagmháil a dhéanamh 

le Stáisiún na nGardaí. 

Scrúduithe stáit san earnáil iar-bhunscoile 

Beidh treoir bhreise á heisiúint ag Coimisiún na Scrúduithe Stáit sna seachtainí atá le 

teacht bunaithe ar chomhairle ó oifigigh sláinte. Tá sé ríthábhachtach, áfach, go leanann 

https://www.webwise.ie/
http://www.dataprotectionschools.ie/en/
https://www.tusla.ie/children-first/contact-a-social-worker3/
https://www.tusla.ie/children-first/web-portal/

múinteoirí ag ullmhú a gcuid scoláirí do na scrúduithe stáit, agus iad ag baint úsáide as 

na huirlisí agus na hacmhainní atá ar fáil dóibh, de réir na comhairleach atá ar fáil 

cheana féin. Glacann an Roinn Oideachais agus Scileanna leis go gcruthaíonn an 

éiginnteacht atá ann dúshlán do mhúinteoirí, do scoláirí agus dá dtuismitheoirí agus 

caomhnóirí.  Tá gach iarracht á dhéanamh ag gach leibhéal chun cuidiú leis na scoláirí 

seo leanúint le dul chun cinn a dhéanamh agus le bheith ullamh do na scrúduithe. Beidh 

uasdátú ar eolas faoi na scrúduithe ar fáil ag https://www.examinations.ie/  

 

https://www.examinations.ie/

